
Programmoù evit ar c’helenn kentañ derez, emit-hu ? Ma feiz, sur a-walc’h diwar traoù kozh e vez aozet ar memes keusteurenn !

Da betra ez omp lakaet ?

Programmoù "nevez" zo bet an eil re war-lerc’h ar re all er c’hentañ derez abaoe m’eo bet lakaet an Ao. Sarkozy e-barzh hag e ouarnamant d’e heul. Bepred, ne cheñchont ket, ken dister ha ken dister int.

War-lerc’h programmoù evit ar yezhoù estren ha rannvro a oa bet lakaet an hu warne gant UGB peogwir n’aent ket diouzh ar c’helenn divyezhek (tost da 2000 sinadur dindan tri miz war he lec’hienn ugbrezhoneg.com), ez a ar gouarnamant, ar wezh-mañ, d’ar c’helenn kentañ derez dre skrivañ programmoù hag a ra fae eus an 30 bloavezhiad klask war-raok er gelennouriezh.

Mar deo dañjerus ar programmoù-se evit an holl skolidi, ha dreist pep tra evit ar re o deus ezhomm da vezañ sikouret ar muiañ, ne c’helljed ket o lakaat e pleustr evel m’emaint en hentadoù divyezhek. 

Hor preder hag ar skiant hon eus prenet er c’helenn divyezhek abred o deus hol lakaet da ziazezañ hor c’helenn war ober al lavar an eil war egile, o tegemer ar fazioù evel merkoù eus barregezhioù o tont, o lakaat war droad gwelladennoù e-barzh ar strollad. Ar preder-se end-eeun en deus hor c’haset da vont gant un hent skiantel, savet diwar ar memes diazezoù : dre arnodiñ e teuer da sevel gouiziegezhioù sonn.

Gouzout a oar ar gelennerien divyezhek ne c’hell ket tremen al lavar gant kentelioù deskiñ gerioù, ne c’hell ket al lenn degouezhout d’ur c’hetpar "lizherennoù / sonioù". Hevelep fesonioù a ra foei war mont en-dro an deskiñ, ha kentoc’h evit gwellaat barregezhioù ar skolidi ez aint da bounneraat labour ar gelennerien ha da ziaesaat da vat hini ar skolidi hag en em gavo flak o teskiñ randon ur Mestr, deuet da vezañ ar patrom.

Er stad-se ne vo nemet ar skolidi hag o deus er gêr ar pezh na vo ket kaset dezhe er skol ken hag a vo e-tailh da vont pelloc’h en o skoliataerezh. Gallout a reer soñjal aes ar pezh a dalvez kement-se evit a sell ar brezhoneg.

UGB, neuze, a zisklêr gant nerzh emañ a-enep ar raktresoù programmoù-se hag a c’houlenn ma vint lamet naet-ha-pizh.

En anv KM UGB

Gwenole Larvol, prezidant.

